
V.1 INTEGRIMI DHE BASHKËPUNIMI NDËRKOMBËTAR 

V.1.1 INTEGRIMI EVROPIAN

Edhe gjatë vitit 2005, Banka e Shqipërisë ka qenë e angazhuar në 
bisedimet zyrtare për nënshkrimin e Marrëveshjes së Stabilizim-Asociimit 
(MSA) ndërmjet Shqipërisë dhe Bashkimit Evropian. Negociatorët e Bankës së 
Shqipërisë kanë marrë pjesë në Raundin e Gjashtë Zyrtar të negociatave, të 
zhvilluar në maj si dhe në Raundin e Nëntë dhe të Dhjetë Teknik të zhvilluar 
përkatësisht në muajt shkurt dhe shtator. Gjatë këtyre negociatave, i është 
dhënë forma përfundimtare neneve dhe anekseve për zbatimin e të cilave 
Banka e Shqipërisë është institucioni përgjegjës.

Banka e Shqipërisë, në bashkëpunim me Ministrinë e Integrimit Evropian, 
ka marrë pjesë aktivisht edhe në hartimin e Planit Kombëtar të Përafrimit të 
Legjislacionit vendas me atë të BE-së dhe zbatimit të MSA-së (PKPL), i cili u 
miratua në muajin maj. Ky Plan përmbledh të gjitha masat legjislative dhe 
zbatuese, që duhet të adoptohen nga institucionet shqiptare brenda afateve 
të përcaktuara qartë. Sipas PKPL-së, Banka e Shqipërisë do të jetë përgjegjëse 
për hartimin e ligjeve dhe akteve të tjera nënligjore, si dhe për marrjen e 
masave zbatuese në kapitujt e stabilitetit makroekonomik, lëvizjes së lirë të 
kapitalit dhe lirisë për të ofruar shërbime bankare.

Në kuadër të zbatimit të PKPL-së, Banka e Shqipërisë ka përgatitur edhe 
dy raporte të progresit për periudhat qershor-shtator dhe tetor-dhjetor, në të 
cilët bëhet një përshkrim i detajuar i masave të zbatuara. Më konkretisht, në 
muajin qershor është rishikuar rregullorja “Rregulla dhe procedura të Sistemit 
Shqiptar të Pagesave Ndërbankare – AIPS”, e cila është në përputhje të plotë 
me Direktivën 98/26/EC “Mbi finalitetin e rregullimeve në sistemet e pagesave 
dhe të letrave me vlerë”. Në të njëjtën kohë, është rishikuar rregullorja “Mbi 
zhvillimin e kleringut” si dhe është miratuar rregullorja “Rregulla dhe procedura 
të sistemit shqiptar të kryqëzimit të pagesave me vlerë të vogël – AECH”. Gjatë 
kësaj kohe, është përfunduar edhe projektligji “Për disa ndryshime në ligjin 
“Për bankat në Republikën e Shqipërisë”” si dhe ka filluar faza e diskutimit me 
institucionet dhe aktorët e interesuar.

Më 9 nëntor, Komisioni Evropian publikoi Raportin e tij Vjetor mbi Shqipërinë. 
Komisioni vlerësoi ruajtjen e stabilitetit makroekonomik, vendosjen e një 
kuadri të përshtatshëm të mbikëqyrjes bankare si dhe zhvillimin e sistemeve të 
pagesave në vendin tonë. Nga ana tjetër, Komisioni bëri thirrje për lehtësimin 
e mëtejshëm të lëvizjes së lirë të kapitalit dhe një angazhim e bashkërendim 
më të madh të përpjekjeve në kuadër të luftës kundër pastrimit të parave. 
Bazuar në përfundimet e Raportit Vjetor, Këshilli Evropian i BE-së ka miratuar 

në dhjetor një Dokument të rishikuar të Partneritetit Evropian, ku rradhit 
përparësitë afatshkurtra dhe afatmesme për Shqipërinë. Në këtë kuadër, 
Banka e Shqipërisë do të angazhohet për rishikimin e disa pjesëve të PKPL-së 
për t’iu përgjigjur më mirë prioriteteve të Partneritetit të ri Evropian.

Përveç çështjeve të lidhura me MSA-në, Banka e Shqipërisë ka marrë pjesë 
edhe në dy takime të zhvilluara midis BE-së dhe Shqipërisë në kuadër të 
Marrëveshjes së Tregtisë dhe Bashkëpunimit të vitit 1992, përkatësisht në 
Takimin e Gjashtë të Grupit të Punës Shqipëri-BE për Çështjet Ekonomike 
dhe Financiare (prill) dhe në Takimin e Tetë të Komitetit të Përbashkët 
Shqipëri-BE (maj). Në këto takime ndërmjet të tjerash është diskutuar edhe 
mbi parametrat makroekonomikë si: rritja e PBB-së, inflacioni, deficiti tregtar, 
deficiti i llogarisë korente, investimet e huaja direkte, dërgesat e emigrantëve 
si dhe mbi zhvillimet në sektorin bankar shqiptar.

V.1.2 BASHKËPUNIMI NDËRKOMBËTAR

• Marrëdhëniet me Fondin Monetar Ndërkombëtar
Viti 2005 shënoi vazhdimin e marrëdhënieve mjaft të ngushta të bashkëpunimit 

midis Bankës së Shqipërisë dhe Fondit Monetar Ndërkombëtar (FMN). Kështu, 
në kuadër të konsultimeve për vlerësimin e zbatimit të detyrimeve që rrjedhin 
nga marrëveshja trevjeçare PRGF (Zbutja e Varfërisë dhe Rritja Ekonomike) 
dhe negociatave për një marrëveshje të re midis autoriteteve shqiptare dhe 
FMN-së, gjatë vitit 2005 Shqipërinë e kanë vizituar tre misione të FMN-së, 
përkatësisht në muajt maj, tetor dhe nëntor. 

Gjatë qëndrimeve të tyre në Shqipëri, misionet e FMN-së kanë patur takime 
të veçanta me administratorët e Bankës së Shqipërisë, në të cilat janë vlerësuar 
në përgjithësi mjaft pozitivisht arritjet e Bankës së Shqipërisë në kuadër të 
Memorandumit të Politikave Ekonomike dhe Financiare të nënshkruar 
midis Bankës së Shqipërisë, Qeverisë Shqiptare dhe FMN-së, me një theks 
të veçantë mbi ruajtjen e stabilitetit makroekonomik, rritjen ekonomike, 
kontrollin e trysnive inflacioniste si edhe hapat e ndërmarrë për zhvillimin 
dhe konsolidimin e sektorit bankar. Tema të tjera që janë diskutuar në këto 
takime si dhe në kontaktet e anëtarëve të misionit me specialistët e Bankës së 
Shqipërisë kanë qenë zhvillimet monetare dhe inflacioni, zhvillimet në kursin e 
këmbimit, rritja e kreditimit, zhvillimet në sektorin real si dhe kuadri rregullativ 
i mbikëqyrjes bankare.

Vend të veçantë gjatë vitit 2005 kanë zënë dhe mbledhjet vjetore të FMN-
së dhe Bankës Botërore, ku delegacioni i Bankës së Shqipërisë ka marrë 
mbështetjen maksimale në drejtim të vazhdimësisë së reformave, duke rritur 
përgjegjësinë dhe angazhimet për realizimin e objektivave të institucionit. 

Bordi Ekzekutiv i FMN-së gjatë vitit 2005, mbi bazën e raporteve të misioneve 
të tij dhe synimeve të shprehura nga Qeveria Shqiptare në Memorandumin 
e Politikave Ekonomike dhe Financiare, në muajt shkurt dhe gusht, ka bërë 

përkatësisht rishikimin e pestë dhe të gjashtë të ecurisë ekonomike nën 
programin për Zbutjen e Varfërisë dhe Rritjen Ekonomike (PRGF), të miratuar 
më 21.06.2002. Gjatë këtyre rishikimeve, në përgjithësi është vlerësuar 
ecuria e kënaqshme e Shqipërisë gjatë vitit të tretë dhe të fundit të programit 
PRGF, me një rritje ekonomike të fortë, administrim me zotësi të likuiditetit 
nga Banka e Shqipërisë, normë të ulët të inflacioni, ulje të deficitit të llogarisë 
korente, sektor financiar dinamik etj.. Bordi Ekzekutiv i FMN-së mbi këto baza 
ka miratuar lëvrimin e dy transheve me respektivisht rreth 6.1 milionë dhe 5.8 
milionë dollarë amerikanë si dhe ka vendosur për zgjatjen e programit deri 
në datën 20.11.2005. 

Në muajin nëntor, autoritetet shqiptare negociuan me misionin e FMN-
së mbi marrëveshjen e re, e cila pritet të miratohet në janar të vitit 2006. 
Kjo marrëveshje pritet të jetë një përzierje midis programit për Zbutjen e 
Varfërisë dhe Rritjen Ekonomike (PRGF) dhe programit Lehtësia e Financimit 
Afatmesëm (Extended Fund Facility), i cili parashikon një huamarrje më afër 
termave tregtarë.

Gjatë vitit 2005, si edhe në vitet e kaluara, Banka e Shqipërisë ka përfituar 
nga asistenca teknike e FMN-së në lidhje me trainimin e personelit të saj si 
dhe organizimin e konferencave dhe seminareve të ndryshme. Asistenca e 
deritanishme e FMN-së për Bankën e Shqipërisë vlerësohet shumë e frytshme 
dhe me një ndikim të konsiderueshëm në arritjen e standardeve bashkëkohore 
në fushën e bankingut qendror.

• Marrëdhëniet me Grupin e Bankës Botërore
Bashkëpunimi i suksesshëm midis Bankës së Shqipërisë dhe Bankës 

Botërore ka vazhduar me intensitet edhe gjatë vitit 2005. Ky bashkëpunim 
është përqendruar në asistencën financiare dhe teknike që Banka Botërore 
vazhdon t’i japë Bankës së Shqipërisë. 

Në këtë kuadër, me rëndësi të veçantë është mbështetja financiare për 
Projektin e Kryqëzimit të Pagesave në Vlerë të Vogël (AECH), i cili përfundoi 
me sukses dhe u përurua në muajin korrik. Sistemi i shlyerjes së pagesave në 
shuma të vogla mundëson reduktimin e ndjeshëm të kohës së procesimit të 
këtyre pagesave, duke rritur kështu popullaritetin e pagesave bankare dhe 
duke i ofruar klientëve të bankave një shërbim më cilësor. Në të njëjtën kohë, 
ky sistem shënon një hap tjetër të hedhur drejt modernizimit të mëtejshëm të 
sistemit të pagesave dhe afrimit të tij me standardet ndërkombëtare, duke 
kontribuar në pakësimin e cash-it në ekonomi. 

Gjithashtu, asistenca financiare nga Banka Botërore ka konsistuar edhe 
në mbështetjen e Programit për Vlerësimin e Sektorit Financiar (FSAP), i cili 
është hartuar në bashkëpunim me ekipin e FMN-së. Për këtë qëllim, misioni 
i përbashkët i këtyre dy institucioneve e ka vizituar Shqipërinë në muajt shkurt 
dhe maj, ndërkohë që përfundimet e Raportit FSAP janë bërë publike në korrik. 
Raporti FSAP përgjithësisht vlerësoi me nota pozitive formulimin, vendimmarrjen 
si dhe zbatimin e politikës monetare dhe në të njëjtën kohë, e vlerësoi sistemin 

bankar shqiptar si të qëndrueshëm dhe të shëndetshëm. Raporti FSAP doli 
edhe me një grup rekomandimesh për institucionet përgjegjëse, për ruajtjen e 
stabilitetit financiar në vend. Mbështetur në rekomandimet e mësipërme, Banka 
e Shqipërisë është angazhuar në bashkëpunim me institucionet përkatëse për 
hartimin e një plani konkret masash zbatimi, i cili do të adresojë përparësitë 
e paraqitura në Raportin FSAP.

Gjatë vitit 2005, vlen të përmendet nënshkrimi në muajin shtator, në 
selinë e Bankës Botërore në Washington, i marrëveshjes “Për Administrim 
dhe Konsulencë të Investimit të Rezervës Valutore”. Kjo marrëveshje, përveç 
administrimit të një pjese të rezervës valutore të Bankës së Shqipërisë nga 
ana e Bankës Botërore, parashikohet të sjellë edhe asistencë e programe 
kualifikuese për stafin teknik të Bankës së Shqipërisë, të përfshirë në procesin 
e administrimit të rezervës valutore. 

• Marrëdhëniet me bankat qendrore dhe asistenca teknike
Marrëdhëniet me bankat qendrore jashtë rajonit kanë vazhduar edhe 

gjatë vitit 2005 përgjithësisht, në të njëjtin nivel me vitin paraardhës. Vlen 
të përmenden marrëdhëniet me bankat qendrore të Francës, Gjermanisë, 
Holandës, Republikës Çeke, SHBA-së, Anglisë, Austrisë dhe Polonisë, të cilat 
kanë vazhduar të ofrojnë asistencë teknike për Bankën e Shqipërisë, kryesisht 
nëpërmjet organizimit të kurseve dhe seminareve afatshkurtra në fusha të 
specializuara. 

Njëkohësisht, janë vendosur marrëdhënie më të ngushta bashkëpunimi 
me Bankën Qendrore Evropiane, e cila nga ana e saj ka shprehur interesin 
për të ndihmuar bankat qendrore të rajonit në rrugën e tyre drejt Sistemit 
Evropian të Bankave Qendrore (SEBQ). Gjatë vitit 2005, janë intensifikuar 
marrëdhëniet dypalëshe edhe me Bankën e Italisë nëpërmjet rigjallërimit të 
bashkëpunimit teknik. Në këtë kuadër, pjesëtarë të personelit të Bankës së 
Shqipërisë kanë marrë pjesë në seminare dhe vizita pune, të organizuara 
pranë këtij institucioni.

Viti 2005 shënoi një përparim të dukshëm edhe për sa i përket bashkëpunimit 
ndërmjet bankave qendrore të rajonit. Vlen të përmenden memorandumet e 
mirëkuptimit në fushën e mbikëqyrjes bankare, të nënshkruara me Bankën 
Qendrore të Republikës së Maqedonisë dhe me Bankën Qendrore të Malit 
të Zi. Këto memorandume përmbajnë parimet kryesore mbi shkëmbimin e 
informacionit në lidhje me licencimin dhe mbikëqyrjen e bankave në vendet 
përkatëse. Në të njëjtën kohë, Guvernatori i Bankës së Shqipërisë, z. Ardian 
Fullani, ka zhvilluar takime zyrtare me guvernatorët e Bankës së Greqisë dhe 
Bankës Kombëtare së Serbisë, ku është vendosur për ndërtimin e marrëdhënieve 
më të ngushta të bashkëpunimit midis institucioneve respektive.

Në vijim të kujdesit të veçantë që Banka e Shqipërisë i kushton konsolidimit 
dhe intensifikimit të marrëdhënieve me Autoritetin e Bankave dhe Pagesave të 
Kosovës (ABPK), një delegacion i Bankës së Shqipërisë i kryesuar nga z.Fullani, 
ka zhvilluar në muajin korrik një vizitë pune pranë këtij institucioni, gjatë së 

cilës është rënë dakord edhe mbi pikat ku duhet të përqendrohet bashkëpunimi 
dypalësh në të ardhmen. Në kuadër të kësaj vizite, është nënshkruar edhe 
Memorandumi i Mirëkuptimit me ABPK-në në fushën e mbikëqyrjes bankare, 
i cili zëvendëson memorandumin e mëparshëm.

Banka e Shqipërisë ka përfituar asistencë teknike edhe nga ana e GTZ-së, 
në bazë të programit “Përafrimi i Bankës së Shqipërisë si bankë qendrore me 
SEBQ-në”, në kuadër të Protokollit të Bashkëpunimit Teknik dhe Financiar 
midis Republikës së Shqipërisë dhe Republikës Federale të Gjermanisë. Gjatë 
vitit 2005, janë përcaktuar fushat prioritare të bashkëpunimit me GTZ-në si 
dhe ka filluar konkretizimi i asistencës teknike në disa fusha siç janë: integrimi 
evropian, komunikimi, sistemet e pagesave, çështjet ligjore etj..

Asistencë teknike Bankës së Shqipërisë i është ofruar edhe nga Financial 
Services Volunteer Corps (FSVC), kryesisht në lidhje me çështjet ligjore të 
mbikëqyrjes bankare si dhe të parandalimit të pastrimit të parave.

V.2 EMISIONI I MONEDHËS

Viti 2005 ka shënuar zhvillime pozitive në drejtim të administrimit me 
efektivitet të monedhës kombëtare, duke iu përgjigjur në kohë kërkesave të 
ekonomisë për para, duke siguruar mbrojtjen e autenticitetit dhe cilësisë së 
monedhës kombëtare të hedhur në qarkullim, si dhe duke evidentuar vlerat 
kulturore e historike të kombit tonë, nëpërmjet projekteve për prodhimin e 
monedhave numizmatike për koleksionistë vendas dhe të huaj.

V.2.1 ECURIA E MONEDHËS NË QARKULLIM

Sasia e monedhës në qarkullim gjatë vitit 2005 vazhdoi rritjen e përvitshme, 
në mbështetje të rritjes ekonomike të vendit. Për vitin 2005 paraja në qarkullim 
u rrit me 8.42 për qind ose 11.9 miliardë lekë, 
duke arritur në nivelin 153.5 miliardë lekë në 
fund të vitit. Edhe gjatë këtij viti, ecuria e parasë 
në qarkullim ndoqi të njëjtën tendencë vjetore 
duke ruajtur të njëjtin sezonalitet të vërejtur edhe 
në vitet e mëparshme. Sasia e lartë e parasë 
në qarkullim, që rezultoi në fund të vitit 2004 
për shkak të shpenzimeve të fundvitit, filloi të 
rikthehet në Bankën e Shqipërisë në tremujorin e 
parë dhe fillimin e tremujorit të dytë të vitit 2005, 
duke shkaktuar rënien e parasë në qarkullim në 
muajt janar, shkurt, mars, prill, maj.

Kësaj tendence në pjesën e parë të vitit, i 
korrespondon një nivel i lartë arkëtimesh nga 
bankat e nivelit të dytë dhe një nivel i ulët pagesash 
drejt sistemit bankar. Në gjysmën e dytë të vitit 

vërejmë një rritje të sasisë së parasë në qarkullim, 
e ndikuar kjo nga shpenzimet e sezonit turistik në 
muajt qershor, korrik, gusht si dhe nga fushata 
elektorale. Këtyre shpenzimeve u janë përgjigjur 
nivele të larta pagesash nga Banka e Shqipërisë, 
në drejtim të bankave të nivelit të dytë dhe nivele 
më të ulëta të arkëtimeve. Të njëjtën prirje shfaq 
dhe muaji dhjetor, si pasojë e shpenzimeve të 
kryera nga konsumatorët për festat e fundvitit, 
sektori publik për realizimin e zërave të buxhetit 
dhe ndërhyrjet e Bankës së Shqipërisë në treg.

Arkëtimet e parave të bankave të nivelit të dytë 
nga Banka e Shqipërisë gjatë vitit 2005 arritën 
në nivelin 109.6 miliardë lekë, duke shënuar një 
rritje prej 19.8 për qind krahasuar me nivelin e 
arkëtimeve në vitin 2004, kurse pagesat për në 

bankat e nivelit të dytë arritën në nivelin 121.5 miliardë lekë me një rritje prej 
15.4 për qind krahasuar me nivelin e pagesave në vitin 2004.

Rritja e vëllimit të arkëtim/pagesave nënkupton edhe rritjen sasisë së 
përpunimit të fondeve, e cila është kryer duke përdorur makina përpunimi që 
sigurojnë saktësi në numërim e kontroll, si dhe seleksionimin e kartëmonedhave 
të dëmtuara dhe të falsifikuara, duke bërë të mundur rritjen e cilësisë së 
kartëmonedhave të hedhura në qarkullim dhe ruajtjen e autenticitetit të 
monedhës kombëtare. 

Bankat e nivelit të dytë janë furnizuar me fonde sipas kërkesave të paraqitura 
prej tyre por duke synuar në të njëjtën kohë dhe arritjen e objektivit për 
realizimin e strukturës së monedhës në qarkullim për fundin e vitit 2005.

V.2.2 SHPEJTËSIA E QARKULLIMIT TË PARASË

Në kuadrin e programit për reduktimin e cash-it në ekonomi, nëpërmjet 
zgjerimit të veprimtarisë së publikut dhe subjekteve tregtare me bankat 
e nivelit të dytë, vëmendje i është kushtuar dhe furnizimit të bankave me 
kartëmonedha për plotësimin e kërkesave të klientëve të tyre, për tërheqjen 
e parave me sisteme automatike (ATM). Numri i ATM-ve të instaluara nga 
bankat, ka ardhur gjithnjë në rritje edhe me zgjerimin e rrjetit të degëve të 
bankave të nivelit të dytë. Kjo ka ndikuar në rritjen e shpejtësisë së qarkullimit 
të parasë,1 e cila për vitin 2005 rezultoi në nivelin 0.707 herë, e krahasuar 
kjo me nivelin 0.675 herë të vitit 2004. Ndikimin më të madh në rritjen e 
shpejtësisë së parasë e kanë prerjet 5,000 lekë, 1,000 lekë dhe 500 lekë, 
që janë dhe prerjet me të cilat punojnë ATM-të, shpejtësia e qarkullimit të të 
cilave është rritur me 20 për qind krahasuar me vitin 2004.

2003 2004 2005  
Nr. ATM 15 69 165
% Rritjes - 360% 139%

Burimi: Banka e Shqipërisë.

Tabelë 2. Struktura e parasë në qarkullim (në përqindje).
Prerja 5000 1000 500 200 100 100 50 20 10 5 1
Struktura dt.31.12.2004 25.77 46.13 24.81 2.18 1.11 15.78 35.44 28.25 15.69 4.54 0.30
Struktura dt.31.12.2005 29.86 44.83 22.47 2.03 0.80 12.14 37.07 29.48 16.35 4.65 0.30

Burimi: Banka e Shqipërisë.

Kurse, përsa i përket prerjeve të tjera dhe monedhave metalike, shpejtësia 
e qarkullimit e tyre është zvogëluar në përputhje me objektivin për rritjen e 
sasisë së monedhave metalike në dispozicion të publikut.

Tabelë 1. Numri i ATM-ve 
të instaluara nga sistemi 
bankar sipas viteve.

V.2.3 MONEDHAT E FALSIFIKUARA DHE MBROJTJA NDAJ TYRE

Vëmendje e veçantë i është kushtuar dhe mbrojtjes së kartëmonedhës 
shqiptare nga falsifikimi dhe ruajtjes së autenticitetit të saj, me qëllim mbrojtjen 
e publikut dhe rritjen e besimit të tij në monedhën kombëtare. Kartëmonedhat 
e falsifikuara të konfiskuara, të cilat u hoqën nga qarkullimi gjatë vitit 2005 
përbënin 10 për qind të sasisë totale të kartëmonedhave të falsifikuara të 
konfiskuara, duke filluar nga viti 1992.

Peshën më të madhe në kartëmonedhat e falsifikuara të konfiskuara gjatë 
vitit 2005 sikurse dhe gjatë vitit të mëparshëm, e zë prerja 1,000 lekë, por 
cilësia e falsifikimeve është tepër e dobët dhe ato mund të dallohen lehtësisht. 
Sasia totale e kartëmonedhave false të konfiskuara nga viti 1992 e deri më 
sot, në raport me sasinë e përgjithshme të kartëmonedhave të hedhura në 
qarkullim nga Banka e Shqipërisë, përbën vetëm 0.032 për qind të tyre, 
shifër kjo tërësisht e papërfillshme dhe që nuk cënon besimin e publikut në 
monedhën kombëtare.

Prerja 5000 1000 500 200 100
% 0 73 19.5 7 0.5

Burimi: Banka e Shqipërisë.

Prerja 5000 1000 500 200 100
% 0 59 32 9 0

Burimi: Banka e Shqipërisë.

V.3 ZHVILLIME NË FUNKSIONIN E KONTROLLIT TË BRENDSHËM 

Në vitin 2005 inspektorët e Departamentit të Kontrollit i kryen detyrat e tyre 
në përputhje me kërkesat e nenit 54 të ligjit “Për Bankën e Shqipërisë” dhe të 
rregullores së Departamentit të Kontrollit, të miratuar me vendimin e Këshillit 
Mbikëqyrës nr. 59, datë 04.07.2001.

Gjatë këtij viti janë realizuar 47 audite e kontrolle, me një mesatare mujore 
të auditeve prej rreth 4 në muaj. Në zbatim të programit vjetor kanë qenë 46 
audite dhe vetëm 1 ishte procedurë e veçantë, e realizuar sipas sugjerimit 
të administratorëve të Bankës së Shqipërisë. Rekomandimet e dhëna kanë 
pasur objektiv zbatimin korrekt të ligjeve, të akteve nënligjore, të vendimeve 
të Këshillit Mbikëqyrës e rregullave të tjerë të vendosur, me synim forcimin e 
mëtejshëm të sistemeve të kontrollit të brendshëm, duke kontribuar në këtë 
mënyrë në rritjen e rolit parandalues të kontrollit.

V.4 NDRYSHIME TË LEGJISLACIONIT BANKAR GJATË VITIT 2005

Gjatë vitit 2005 kuadri ligjor dhe rregullator ka vijuar të plotësohet dhe të  
përmirësohet më tej. Këto përmirësime janë kryer në kuadër të angazhimeve 

Tabelë 3. Pesha e 
kartëmonedhave të falsifikuara 
sipas prerjeve gjatë vitit 2005 

(në përqindje).

Tabelë 4. Pesha e 
kartëmonedhave të 

falsifikuara sipas prerjeve 
nga viti 1992 (në përqindje).

që rrjedhin nga procesi i Stabilizim-Asociimit me Bashkimin Evropian si dhe 
janë diktuar nga nevojat e zhvillimit me ritme të shpejta të sistemit bankar 
shqiptar.

Në kuadrin e procesit të Stabilizim-Asociimit, Banka e Shqipërisë ka realizuar 
në mënyrë të kënaqshme prioritetet afatshkurtra të përcaktuara në Planin 
Kombëtar të Përafrimit të Legjislacionit Vendas me atë të BE-së dhe Zbatimit 
të Marrëveshjes së Stabilizim-Asociimit. Si masa legjislative ishin parashikuar 
ndër të tjera: (i) ndryshimi i ligjit ekzistues “Për bankat në Republikën e 
Shqipërisë”; (ii) rishikimi i rregullores për “Rregullat dhe Procedurat e Sistemit 
Shqiptar të Pagesave Ndërbankare – AIPS”; (iii) miratimi i rregullores për 
“Rregullat dhe Procedurat e Sistemit Shqiptar të Kryqezimit të Pagesave me 
Vlerë të Vogël (AECH)”, të cilat do të paraqiten dhe në vijim sipas fushave të 
veprimtarisë së Bankës së Shqipërisë. 

V.4.1 LEGJISLACIONI PËR MBIKËQYRJEN BANKARE

Gjatë këtij viti është punuar për përmirësimin e ligjit ekzistues “Për bankat 
në Republikën e Shqipërisë”. Këto përmirësime janë diktuar nga nevoja e 
përshtatjes dhe e zbatimit të direktivave evropianë në këtë fushë, si dhe të 
parimeve të Bazelit për një mbikëqyrje efektive. Projekti i ri sjell kuadrin ligjor 
bankar më pranë standardeve evropiane në fushën e mbikëqyrjes, duke u 
bazuar dhe në përvojën dhe modelet ligjore të vendeve të rajonit të Ballkanit 
Perëndimor, të cilat janë pranë asociimit me Bashkimin Evropian.

Projektligji i ri përmirëson ligjin ekzistues në disa drejtime, ku përfshihen 
futja e disa koncepteve të reja që lidhen kryesisht me (i) mbikëqyrjen e 
konsoliduar. Njëkohësisht, projekti parashikon (ii) kërkesa më të forta dhe 
më të qarta në procesin e licencimit të institucioneve që kryejnë veprimtari 
bankare; (iii) kërkesa më të forta në drejtim të transparencës së veprimtarisë 
bankare; (iv) njohje më të mirë të përgjegjësisë së këshillit drejtues dhe të 
komitetit të kontrollit në drejtimin e veprimtarisë së bankës; (v) procedura më 
të qarta në drejtim të marrjes së një banke në administrim ose të kalimit të saj 
në likuidim etj.. 

Për këtë projekt të ligjit po punohet ngushtë me Fondin Monetar 
Ndërkombëtar dhe aktualisht është në proces diskutimi me industrinë bankare 
dhe me institucione të tjera të rëndësishme të vendit. Miratimi i tij do të lindë 
dhe nevojën e rishikimit të të gjithë kuadrit nënligjor dhe rregullator, në zbatim 
të ligjit ekzistues “Për bankat në Republikën e Shqipërisë”. Megjithatë, Banka 
e Shqipërisë gjatë vitit 2005, bazuar në kuadrin ligjor aktual ka rishikuar 
dhe miratuar një sërë aktesh, të cilat kanë patur për synim konsolidimin e 
mbikëqyrjes për të siguruar një veprimtari të shëndoshë bankare dhe financiare 
në vend. Ndër to vlen të përmenden:

1. Ndryshimi i shumës së kapitalit fillestar minimal të paguar për 
licencimin e një banke dhe i shumës së kapitalit të dhuruar fillestar për 
licencimin e degës së një banke të huaj nga 700 milionë në 1 miliard 

lekë (Vendim i Këshillit Mbikëqyrës nr. 03, datë 26.01. 2005, për 
“Një ndryshim në rregulloren “Për dhënien e licencës, për të ushtruar 
veprimtari bankare në Republikën e Shqipërisë”” dhe në zbatim të tij 
vendim i Këshillit Mbikëqyrës nr. 04, datë 26.01. 2005 për “Caktimin 
e afateve të plotësimit të kërkesës për rritjen e kapitalit të kërkuar të 
bankave”).

Qëllimi i ndryshimit të shumës së kapitalit fillestar është krijimi i kushteve të 
shëndosha për mbarëvajtjen e veprimtarisë bankare në vend, duke siguruar 
aftësi të mjaftueshme paguese të bankave të nivelit të dytë.

2. Vendimi i Këshillit Mbikëqyrës nr. 28, datë 30.03.2005, për miratimin 
e rregullores “Për mbikëqyrjen e transaksioneve bankare në rrugë 
elektronike”, e cila ka për qëllim përcaktimin:

a) e kushteve organizative, kushteve në lidhje me personelin dhe kushteve 
teknike për realizimin e veprimtarisë bankare në rrugë elekronike (e-
banking);

b) e kërkesave lidhur me verifikimin e kryer nga Banka e Shqipërisë për 
shërbimin e- banking; dhe 

c) e parimeve të administrimit të rrezikut të shërbimit e-banking. 

3. Vendimi nr. 31, datë 27.04.2005, për një ndryshim në rregulloren “Për 
normat e mbikëqyrjes së subjekteve jobanka që ushtrojnë veprimtari 
financiare”, i cili rregullon mënyrën e raportimit të subjekteve jobanka 
në Bankën e Shqipërisë sipas sistemit raportues të përcaktuar nga 
Banka e Shqipërisë, në një afat jo më vonë se 40 ditë pas mbylljes së 
tremujorit.

4. Vendimi nr. 43, datë 08.06.2005, për miratimin e rregullores “Për 
mbikëqyrjen e shoqërive të kursim-kreditit dhe të unioneve të tyre” dhe 
vendimi nr. 44, datë 08.06.2005 “Për miratimin e sistemit raportues 
për shoqëritë e të kursim-kreditit dhe të unioneve të tyre”. Këto vendime 
kanë sjellë një regjim të ri dhe të përmirësuar të mbikëqyrjes së këtyre 
subjekteve si dhe një sistem të sofistikuar dhe të detajuar të raportimit 
të këtyre subjekteve.

5. Vendimi nr. 32, datë 27.04.2005, për miratimin e “Sistemit raportues 
për subjektet jobanka që ushtrojnë veprimtari financiare”, i cili filloi 
të zbatohet për herë të parë për tremujorin e parë të vitit 2005, sipas 
formularëve bashkëlidhur këtij vendimi.

6. Vendimi nr. 45, datë 08.06.2005, për disa ndryshime në udhëzimin 
“Për kapitalin rregullator të bankës”, i cili ndryshon përkufizimin dhe 
kriteret e përfshirjes së tij në kapitalin e fitimit ushtrimor të fundit 
të vitit, duke nënkuptuar me të fitimin ushtrimor të periudhës 01.01 
deri 31.12. Ky fitim ushtrimor në bazë të këtij vendimi, përfshihet në 
kapitalin bazë kur plotësohen në mënyrë të njëkohshme kushtet e 
mëposhtme:

a) të jetë verifikuar nga Komiteti i Kontrollit dhe eksperti kontabël i 
autorizuar,

b) të jetë i pakësuar me detyrimin ndaj shtetit për tatimfitimin dhe me 
masën e dividentëve të parashikuar për t’u shpërndarë.

7. Vendimi nr. 46, datë 08.06.2005, për miratimin e disa ndryshimeve 
në rregulloren “Për mjaftueshmërinë e kapitalit”, i cili përcakton se 
ndër zërat që zbriten janë dhe “pjesa e zërave të aktivit të bilancit të 
bankës, të garantuar me llogari garancie dhe/ose llogari të bllokuar 
për garanci të kontabilizuar tek zërat e detyrimeve të bilancit të 
bankës.”

8. Vendimi nr. 68, datë 28.07.2005, për miratimin e rregullores “Për 
mbikëqyrjen e konsoliduar”, e cila krijon mundësinë e vlerësimit të 
pozicionit ndaj rrezikut/rreziqeve jo vetëm të veprimtarisë së vetë 
shoqërisë, por edhe të veprimtarisë së filialeve dhe të pjesëmarrjeve të 
saj në shoqëri të tjera.

9. Vendimi nr. 102, datë 28.12.2005, për miratimin e udhëzimit 
”Për kushtet minimale teknike dhe të sigurisë të mjediseve të punës 
të subjekteve që licencohen nga Banka e Shqipërisë”, me të cilin 
përcaktohen kushtet për mbrojtjen e paprekshmërisë fizike të të gjitha 
mjediseve ku zhvillon veprimtarinë subjekti (duke përfshirë mbrojtjen 
me mjete elektronike dhe atë me personel përkatës sigurie) dhe të 
personave që i përdorin këto mjedise, si dhe procedurat për mbrojtjen 
e sistemeve të teknologjisë së informacionit dhe kërkesat për fillimin 
dhe zhvillimin e veprimtarisë operacionale të subjektit.

10. Vendimi nr. 88, datë 16.11.2005, për një ndryshim në rregulloren “Për 
licencimin e subjekteve jobanka”, i cili përcakton se përjashtimisht nga 
pika 1.4.1. subjektet që kryejnë vetëm veprimtarinë e qirasë financiare 
nuk konsiderohen si subjekte jobanka, sipas përcaktimit të dhënë në 
këtë rregullore dhe se veprimtaria e këtyre subjekteve rregullohet në 
bazë të ligjit nr.9396, datë 12.05.2005 “Për qiranë financiare” dhe 
të akteve nënligjore të dala në zbatim të tij. 

V.4.2 LEGJISLACIONI PËR HARTIMIN EDHE ZBATIMIN E POLITIKËS 
MONETARE

Në fushën e zbatimit të Politikës Monetare në vija të përgjithshme, rregulloret 
e reja kanë reflektuar zhvillimet më të fundit në tregun financiar si dhe sjellin 
një përmirësim të komunikimit midis Bankës së Shqipërisë dhe bankave të 
nivelit të dytë. Disa nga këto rregullore janë si më poshtë vijon:

1. Vendimi nr. 64, datë 20.07.2005 “Për krijimin e Komitetit të Zbatimit 
të Politikës Monetare”. Ky komitet, bazuar në vendimet e Këshillit 
Mbikëqyrës të Bankës së Shqipërisë që lidhen me politikën monetare, 
si dhe në situatën e tregjeve financiare, ka kompetencën e marrjes së 

vendimeve lidhur me ndërhyrjet në tregun e parasë dhe në tregun e 
brendshëm të këmbimeve valutore. Krahas këtij funksioni, ky komitet 
ka dhe rolin e këshilltarit për Këshillin Mbikëqyrës së Bankës së 
Shqipërisë, veçanërisht për çështje që lidhen me qëndrimin e politikës 
monetare për normën bazë të interesit.

2. Vendimi nr. 13, datë 09.02.2005, për miratimin e “Kontratës - tip për 
marrëveshjet e riblerjeve dhe të anasjellta të riblerjeve të letrave me 
vlerë”.

3. Vendimi nr. 57, datë 13.07.2005, për miratimin e rregullores “Për 
kredinë lombard”, e cila parashikon akordimin e kredisë lombard 
nga Banka e Shqipërisë çdo banke që konstatohet të ketë mungesë 
likuiditeti por që është financiarisht e qëndrueshme. Me anë të 
kësaj kredie arrihet plotësimi i nevojave afatshkurtra për likuiditet të 
bankave të nivelit të dytë. Kjo lloj kredie përfaqëson instrumentin më 
të fundit kreditues për sistemin bankar si dhe kredinë më të shtrenjtë 
në dispozicion të bankave të nivelit të dytë.

4. Vendimi nr. 92, datë 30.11.2005, për miratimin e rregullores “Mbi 
kredinë brenda ditës për bankat e nivelit të dytë”, e cila përcakton 
kriteret e dhënies së kredisë njëditore si një instrument huadhënieje 
për bankat e nivelit të dytë, me afat më të vogël se një ditë pune 
për plotësimin e nevojave të bankave për likuiditet brenda ditës 
dhe garantimin i vijueshmërisë normale të funksionimit të sistemit 
ndërbankar të pagesave.

5. Vendimi nr. 59, datë 13.07.2005, për miratimin e rregullores “Për 
kredinë njëditore”, e cila përcakton procedurën e dhënies së kredisë 
njëditore si një instrument afatshkurtër borxhi në dispozicion të bankave 
të nivelit të dytë, i cili ka për qëllim të shtojë likuiditetin në sistemin 
bankar dhe të ndihmojë në administrimin e normave afatshkurtra të 
interesit dhe e cila akordohet për bankat dhe për degët e bankave që 
kanë llogari në Bankën e Shqipërisë.

6. Vendimi nr.84, datë 16.11.2005, për miratimin e rregullores “Mbi 
tregun sekondar ndërbankar të letrave me vlerë të Qeverisë të 
Republikës së Shqipërisë”, i cili organizon tregun sekondar të letrave 
me vlerë të emetuara nga Qeveria e Republikës së Shqipërisë. Ky 
treg shërben për tregtimin e letrave me vlerë të lartpërmendura në 
ankandet e tregut primar si dhe përdorimin e letrave me vlerë si mjete 
për garantimin e kryerjes (ekzekutimit) së operacioneve të ndryshme 
në tregun ndërbankar.

7. Vendimi nr. 56, datë 13.07.2005, për miratimin e rregullores ”Mbi 
transaksionet e shitblerjeve me të drejta të plota“ që i referohen 
operacioneve të Bankës së Shqipërisë për shitblerjen me të drejta të 
plota në treg, të bonove të thesarit dhe të letrave të tjera me vlerë;

8. Vendimi nr.38, datë 19.05.2005, për miratimin e rregullores “Mbi 
procedurat e ndërhyrjes së Bankës së Shqipërisë në tregun e brendshëm 
të këmbimeve valutore”, e cila përcakton procedurat e ndërhyrjes së 
Bankës së Shqipërisë në tregun e brendshëm të këmbimeve valutore, 
në zbatim të objektivave të saj të përcaktuar në ligj.

V.4.3 LEGJISLACIONI PËR SISTEMIN E PAGESAVE

Vendimi nr. 54, datë 29.06.2005, për disa ndryshime në “Rregullat dhe 
procedurat e Sistemit Shqiptar të Pagesave Ndërbankare – AIPS” dhe vendimi 
nr. 51, datë 29.06.2005, për miratimin e rregullores “Për procedurat e Sistemit 
të Kryqëzimit të Pagesave me Vlerë të Vogël (AECH)”. Këto akte nënligjore 
rregullojnë veprimtarinë e sistemit AIPS dhe AECH si dhe përmirësojnë kuadrin 
rregullativ në fuqi, në fushën e sistemit të pagesave në Shqipëri lidhur me disa 
mangësi të vërejtura gjatë procesit të zbatimit me efektivitet të këtij sistemi, 
duke synuar që të kenë një ndikim pozitiv në mirëfunksionimin e tij.

V.5 ZHVILLIMET NË SISTEMIN E E PAGESAVE

Ligji nr. 8269 “Për Bankën e Shqipërisë” përcakton si detyrë të Bankës së 
Shqipërisë nxitjen e funksionimit normal të sistemit të pagesave. Për të arritur 
këtë objektiv të saj, Banka e Shqiëprisë është përfshirë në disa aktivitete të 
rëndësishme që janë:

• organizimi dhe shlyerja e pagesave dhe e letrave me vlerë në territorin 
e Republikës së Shqipërisë nëpërmjet infrastrukurës së krijuar nga vetë 
ajo për këtë qëllim;

• zhvillimi dhe përmirësimi i vazhdueshëm i infrastrukturës së sistemeve 
të pagesave për të qenë sa më afër standardeve ndërkombëtare;

• hartimi dhe reformimi i kuadrit rregullator e procedurial për sistemin 
dhe instrumentet e pagesave;

• mbikëqyrja e sistemit të pagesave. 

Mbikëqyrjes së sistemit të pagesave, si një përgjegjësi e rëndësishme e 
bankës qendrore në sistemin e pagesave, po i kushtohet një vëmendje e 
veçantë. Komiteti Kombëtar i Pagesave, si një forum ndërbankar i përhershëm 
si dhe Zyra për Politikat dhe Mbikëqyrjen e Sistemit të Pagesave e sapokrijuar 
në strukturat e Bankës së Shqipërisë, realizojnë bashkërendimin e punës për 
realizimin e mbikëqyrjes së sistemit të pagesave. 

V.5.1 ZHVILLIMET NË SISTEMIN E PAGESAVE

• Sistemi Shqiptar i Pagesave Ndërbankare – AIPS

Viti 2005 ishte viti i dytë i funksionimit të Sistemit Shqiptar të Pagesave 
Ndërbankare (AIPS). Gjatë këtij viti sistemi ka realizuar shlyerjen bruto 

dhe në kohë reale të pagesave me vlerë të madhe sipas rregullave dhe 
proçedurave në fuqi për sistemin e pagesave, pa patur shmangie apo 
probleme thelbësore. Gjatë vitit 2005, nëpërmjet sistemit AIPS u qarkullua 
një vëllim prej 2,201 miliardë lekësh, ku afërsisht 55 për qind përbëhej 
nga veprime të iniciuara nga Banka e Shqipërisë, 22 për qind nga veprimet 
e letrave me vlerë, ndërsa 23 për qind nga veprimet ndërbankare dhe për 
klientelën.

 2004 2005
Numër vlerë numër vlerë

Banka e Shqipërisë 15,143 1,254.10 13,598 1,215.72
LV të qeverisë 216 559.21 451 479.65
Pagesa ndërbankare 5,075 276.15 5,732 419.03
Pagesa për klientë 7,407 63.53 9,169 76.04
Kleringu neto 739 23.44 580 10.58
Totali 28,580.00 2,176.43 29,530.00 2,201.02

Burimi: Banka e Shqipërisë.

Gjatë vitit 2005 pati një rritje prej rreth 13 për qind në numrin e pagesave 
ndërbankare, e shoqëruar me një rritje të konsiderueshme prej reth 52 për 
qind të vlerës së tyre. Gjithashtu dhe pagesat për klientë patën një rritje prej 
rreth 24 për qind në numër dhe rreth 20 për qind në vlerë. Zëri që ka pësuar 
një ulje prej rreth 10për qind në numër dhe reth 3 për qind në vlerë, janë 
pagesat e iniciuara nga Banka e Shqipërisë, të cilat përbëhen kryesisht nga 
operacionet monetare, veprime me cash-in dhe buxheti i shtetit.

Sistemi AIPS ofron mundësinë e administrimit të likuiditetit nga secila bankë 
dhe gjithashtu, i krijon mundësi Bankës së Shqipërisë si operator i sistemit, për 
administrimin total të likuiditetit në sistem. Me qëllim përmirësimin e punës në 
këtë drejtim, gjatë vitit 2005 u shfuqizua rregullorja ekzistuese “Mbi kredinë 
brenda ditës”, për t’u zëvendësuar me rregulloren e re “Mbi kredinë brenda 
ditës për bankat e nivelit të dytë” miratuar me vendim nr. 92, datë 30.11.2005 
të Këshillit Mbikëqyrës. Kjo rregullore e re e bën më të administrueshëm dhe 
më efikas përdorimin e këtij instrumenti.

Politika e çmimeve në sistemin AIPS bazohet në rekuperimin e kostove të 
ndërtimit të sistemit. Po mendohet që në të ardhmen, kësaj politike t’i shtohet 
dhe një aspekt tjetër që ka të bëjë me optimizimin e rrjedhjes së pagesave në 
sistem. Tarifimi orar me çmime më të ulëta në orët e para të punës së sistemit, 
do të inkurajojë dërgimin e pagesave sa më herët duke ulur kështu në mënyrë 
të konsiderueshme rrezikun e likuiditetit. 

Aktualisht në sistemin AIPS, kërkesat për shlyerje vijnë nga veprimet me 
letrat me vlerë, kleringu i çeqeve dhe i urdhërpagesave. Gjatë vitit 2005 është 
punuar për realizimin e një marrëveshje me VISA International, për të shlyer 
veprimet nga kartat në lekë të bankave të nivelit të dytë në Shqipëri, anëtare 
të Visa International. Në dhjetor u krye nënshkrimi i marrëveshjes dhe pritet 
që ajo të zbatohet në fillim të vitit 2006.

Tabelë 5. Shpërndarja e 
veprimeve në numër dhe në 

vlerë (në miliardë lekë).

• Sistemi i Kryqëzimit të Pagesave me Vlerë të Vogël – AECH

Muaji korrik i vitit 2005 shënoi fillim e operacioneve të Sistemit Shqiptar 
për Kryqëzimin e Pagesave me Vlerë të Vogël – AECH. Zbatimi i sistemit 
AECH realizoi automatizimin e shërbimit të kleringut të pagesave me vlerë 
të vogël dhe pasuroi më tej infrastrukturën e sistemit të pagesave. Ky sistem 
është mbështetur dhe integrohet tek sistemi AIPS dhe është realizuar në 
përputhje me standardet dhe parimet më të mira ndërkombëtare, si dhe duke 
u bazuar në teknologji moderne e bashkëkohore. Sistemi AECH u realizua 
nën asistencën dhe konsulencën e Bankës Botërore.

Sistemi AECH synon në:

i) rritjen e automatizimit të proceseve e njëkohësisht rritjen e saktësisë, 
shpejtësisë dhe uljen e kostove të përpunimit për pagesat me vlerë të 
vogël mes bankave;

ii) ofrimin, Bankës së Shqipërisë dhe bankave të nivelit të dytë, të mjeteve 
eficiente për monitorimin dhe administrimin e likuiditetit dhe shmangien 
e reziqeve të kreditit dhe likuiditetit; dhe

iii) pasurimin e infrastrukturës mbështetëse për zhvillime të mëtejshme në 
sistemet e pagesave dhe sistemeve të tjera financiare të lidhura me to.

Pjesëmarrës në sistem janë bankat e nivelit të dytë dhe Banka e Shqipërisë.  
Kjo e fundit është në rolin e pronarit të sistemit si edhe mbikëqyr, organizon, 
administron dhe operon sistemin.  

Sistemi AECH mundëson shlyerjen me bazë neto të të gjitha pagesave me 
vlerë të vogël, të kanalizuara në mënyrë elektronike në sistem nga bankat, 
në orare të përcaktuara sipas një numri të përcaktuar seancash kleringu. 
Ekzekutimi i këtyre instruksioneve të shlyerjes neto kryhet në mënyrë të 
parevokueshme dhe të pakushtëzuar në sistemin AIPS. Bankat kanë mundësi 
të monitorojnë dhe të administrojnë radhën e pagesave në grup si dhe 
likuiditetet e tyre. 

Baza ligjore për funksionimin e sistemit përbëhet nga rregullorja “Për 
procedurat e Sistemit të Kryqëzimit të Pagesave me Vlerë të Vogël (AECH)” 
miratuar me vendimin nr. 51, datë 29.06.2005 të Këshillit Mbikëqyrës, 
Kontrata e Pjesëmarrjes në Sistem, si dhe rregullat e procedurat për çdo 
pjesëmarrës në sistem. 

Gjatë 5 muajve të operimit të sistemit AECH, në vitin 2005 sistemi ka 
realizuar me efektivitet klerimin dhe shlyerjen e pagesave me vlerë të vogël. 
Gjatë kësaj kohe sistemi AECH përpunoi një vëllim total pagesash prej 24 
780 pagesa me vlerë të vogël, me një vlerë prej 3.9 miliard lekësh.

• Kleringu i çeqeve

Edhe gjatë vitit  2005, çeku mbetet një instrument pagese në nivele modeste, 
dhe përdorimi i çekut bankar është i kufizuar. Numri i çeqeve të  kleruara në 

seancat e kleringut gjatë vitit 2005 ishte 2 521, me një vlerë 10.28 miliardë 
lekë.

• Mjetet elektronike

Gjatë vitit 2005 kemi një përmirësim të vazhdueshëm dhe shtim të 
përpjekjeve të sistemit bankar për përmirësimin dhe modernizimin e 
infrastrukturës së pagesave, duke investuar më tej në drejtim të përdorimit të 
mjeteve elektronike të pagesave. Numri i terminaleve pranuese është rritur 
në mënyrë të konsiderueshme, në krahasim me rritjen e vitit të kaluar. Në 
fund të vitit 2005 numri i ATM-ve ishte 205, kurse i POS/EFTPOS-eve 779, 
kundrejt 93 dhe 155 respektivisht për fundvitin 2004. Sipas raportimeve të 
bankave pranë Bankës së Shqipërisë, pajisjet pranuese të kartave (ATM dhe 
POS) operojnë kryesisht në lekë, por gjatë këtij viti janë vënë në funksionim 
dhe POS/EFTPOS-e në valutë dhe saktësisht në usd. Gjatë vitit 2005, numri 
i kartave (cash-i, debiti dhe krediti) në përdorim, u rrit me rreth 7 herë (në 
dhjetor 2005 numëroheshin 225,913 karta). 

Kartat janë lëshuar kryesisht në lekë. Gjithashtu, vëmë re një ndryshim të 
trendit në krahasim me vitin 2004. Nëse në 2004 ishte karta me funksion 
cash-i ajo që mbizotëronte, në vitin 2005 vërejmë një rritje të përshpejtuar 
(nga 6 552 karta në dhjetor 2004 në 182 113 karta në dhjetor 2005) të 
numrit të kartave me funksion debiti. Gjithashtu, gjatë vitit 2005 vihet re dhe 
shtimi jo vetëm në numër (rreth 3 herë) por edhe në llojshmëri i kartave të 
kreditit. 

SHËNIME
1 Flitet për “Ciklin e shkurtër të qarkullimit” të parasë (banka të nivelit të 
dytë – Banka e Shqipërisë).


